BAKEZALEAK

Bakearen uso faltsu denen aurka
justizian dago herrien oreka
askatasunari ez biderik uka

herri honek bere bidea badauka

Bakezaleak gara
bakea nahi dugu
bakezaleak gara eta
bakean bizi nahi dugu

Ez gu anitz maita, Madril eta Paris
ez gu otoi zaindu hainbeste poliziz
ez gu defendatu misil eta untziz

ez herri hau zanpa behin eta berriz

Bakezaleak gara...

Ez ken guri lanik eta kentzen jarrai
ez ken izerdirik lana badutenei

ez gu jar katipal basatien morroi
herri hau saltzeko ez guri egin dei

Bakezaleak gara...

Musika: ANJE DUHALDE
Hitzak: XABIER AMURIZA

ESPETXETIK

Ortze gabeko, paraje mingotz,
xortaka ximel diren hainbat bihotz,
zurbil harriak, burni, harresi...,
haizeak dakar kantu eresi.

Hau da geriza!
Laidatu dute euskaldun giza,
gailendu zaigu bortitz paliza.

Zoria urri, zohargi ere,
milaka lege ta sasi botere,
Jasan beharrak zigor ta bortxa,
beti gainean eraso hotsa.

Non dago indar?!
Makildurikan hamaika bizkar.
Gaua heldu da zorrotz ta zipar.

Arrats gogorrak oinaze dakar,
zelda lizun hontan samin ta bakar.
Zutaz galdezka hainbat intziri,
bainan alferrik, hau da martiri!

Ene maitea!!
Nahigabe astunek naute betea,
suntsigarria da minkidea.

°

Negar-zotinka, mendre geratu,

luze ta astun gau madarikatu.

Grina zitalek naute ebaki,

bihar biziko naizen nork daki?
Zure beharra!

Mingor, txiro..., ta arras bakarra.

Etor dedila txori goiztarra!

Ekaitz ondoren egunsentia,
oilarturikan bihotz amestia.
Samin itzelak joanak dira,
nagusitu da argi diztira.

Ez naiz galdua!
Berpizturikan bizi-gogua,
bihozmin hura da urrundua.

Pizti maltzurren eragin latza,

eri eta hauskor den azken hatsa.

Ziztrin ta hutsal hauen joera,

alferrik dabiltz, damu ez gera.
Gure bidean,

dugu irauti denok batean,

euskal iraultzak duen legean.

Agur maitea, agur laztana,
hainbat zorion eta poz emana.
Etorriko da egun berria,
ez dago urrun udaberria.

Ene landare!
Hain eder eta hain paregabe,
nire barnean beti zerade.

Musika: A. DUHALDE
Hitzak: JON TAPIA IRUJO

ERAGIOK

Laino, dena dago laino
Ebrotikan aturriraino
laino, dena dago laino
hegotikan iparreraino

Herio ta samina, herra ta mina
uztarri dizkigute jarri

hitz ederrez apainduz beren dotrina
legebidea eman dute gezurrari

Lizun, dena dago lizun
oro arantza eta asun

lizun, dena dago lizun
zikoizkeriaren ontasun

Hitz zuriz mintzo dira sakontasunaz
itxuran zainduz zuzen dena
diruaren boterez eta liluraz
zikintzen dute berez garbia zena

Eragiok, eragin gogor
eragiok, ez eman amor

Aske, ez gabiltza eske
zuzentasunaren maitale
aske, ez gabiltza eske
injuztiziaren garaile

Ba al dago biderik, irtenbiderik
oinazez betea ez denik
itxaropen atea ez da hetsia
atxiki dezagun beti idekia

Hitzak eta Musika: ANJE DUHALDE

MAITASUN AROAK

Haurtxo nintzela kontatzen nuen
nola maitemindua nintzen
guztiek irri egiten zuten

ta ikasi nuen isiltzen

Gaztetxo nintzen eta nioen

«ez dakit nork maiteko nauen!»
eta nekien hura oroituz
eskolatik aldegin nuen

Maitale baten isil oroimena
entzuten ez den asperena
gogoan isil dabilena
ahanztean gelditzen dena

Heldu nintzela harrotzen nintzen
«zutaz besterik ez dut maite!»
eta isilik neraman hari

ezin erran urrundu zaite!»

Azken azkenik maite nautenek
naramate beste mundura
batek negarrik ez du egiten
ene hilkutxan dator hura.

Maitale...

GAIXO MATTIN

Kantu ezti bat ahoan eta
bizkar gainean haitzurra
arima kuraiez beterik
landara doa lanera

Gaixo Mattin gaixo gizona
lur denbora zilatuz doa

Bere ogia irabazteko
goizetik arratseraino

lur idorra landu behar du
denetan da denendako

Jelosi edo tzarkeria
izpirikan ez agertuz
besten lurrak iraultzen ditu
aitzurkatuz; aitzurkatuz

Heriotzak dei egin dio
azken lurra itzulita

bere hobia moldatu du
gordezka eta lasterka

Bere hobia eginikan
gordezka eta lasterka
hor etzanda isil isilik
inor ez zedin belaunika

Gaixo Mattin, gaixo gizona
lur denboran lo sartu da

Doinua: G. BRASSENS

JERSEY GIRL

Lagunak ezin ditut ikusi
karrikan bera behar dut jeitsi
neskak daude hor izkinean
zurekin nahi dut izan gauean
zurekin ibaia zeharkatu

bide hori elgarrekin hartu
laztana ihauterira joan
jostatokietara eraman

lainoa dago ibai hegian

zu ta ni larunbat gauean
ametsak egi bilakatzean
zurekin kaletik ibiltzean

Sha, la, la...
neskatsa batez nago maitemindurik
sha, la, la...

Badakit! nauka menperaturik

bere besoetan nagolarik

nere neskak dena eskaintzen dit
baina eraztunik ez dut nik

ez trabatu ez dut astirik
neskatxaren bila noalarik

ez dauka deusek garrantzirik
neskatxa batez nago maitemindurik

Sha, Ia, la...

Hor zaude maite hain nekatua
zure lanarengatik hustua
afaltzera goazelarik

zure nekea ezin gorderik
apaintzera zoanean

hobe bazine amaren altzoan
dantzalekuan da kaltegarri
otoi ez zaitez nirekin etorri
lanoa dago ibai hegian

2zu eta ni larunbat gauean

ez dauka deusek garrantzirik
neskatxa batez nago maitemindurik

Sha, la, la...

Musika: TOM WAITS
Adaptazioa: ANJE DUHALDE

Adaptazioa: A. DUHALDE-T.HEGI-K. AMESTOI




KAFEMINEZ

Hemen nabil jendetzan, hitza eta hotsa
nik bat hurbiltzea nahi, hura berriz lotsa.
Badut kapar saldo bat, zaintzen naute ontsa
denen lagun naiz eta, neuretzat arrotza.

Gaua badoa aurrera halabeharraren soseguz
nahi nuena galdu ta bestelakoak ezin kenduz.

Lanean ustez norbait banintzelakoan
nagusiak esan dit, irria ahoan:

«atea zabalik duk, nahi baduk joan

begira zenbat jende zain dagon kanpoan»

Bazkari on batez egin nahi nion goizari agur
gaizki jan, ongi ordaindu etxeratu naiz burumakur

Barka baina kafeminez nago!

Telebistan etzan naiz kateei emanez
ezer aurkitzen ez ta, itzali nahi ez
hauxe lehio ergela, beterik ergelez,
«hi ere hor haiz eta ez trufa mesedez»

Bai noskil hor naiz ni ere alta banintz ergel bakarra!
tristeena hainbestetan bat gehiago izan beharra

Juan Luis Gerra kantuan hasi zait azkenik
zer gerra den jabetu behar dut lehenik

ez ba duzu ulertzen bilirrubienik
gerrarako zer gogo izan behar dut nik?

Gerra bat eta gerra bi nork bidali ote dit niri
gerra ez deklaratua besterik ez den bake hori?

Musika: ANJE DUHALDE
Hitzak: XABIER AMURIZA

GOGOAREN BAITAN

Erabaki nuen tinko ta fermuki

ez zitzaidala gertatuko

maitasun saretan ez nintzela berriz
uste gabean eroriko

Bi begi izpitxu, irripar ezti bat

izan dira nere galtzaile

geroztik hor nabil arantzetan dantzan
ezinezko amets sortzaile

Urrezko txanpon bat emango gogo nuke
sorgin bat bilaka banedi

ezina egikor aldatzeko aina

gezurra bihurtzeko egi

Zer den ona edo zer ote den txarra
jakin beharko nukelarik
sumendi gainean erretzen ari naiz
ba al dago irtenbiderik?

Zu or zaude, dantzan, jauzitan
zer debru bada pasatzen zait
gogoaren baitan

Geroak zer dakar? Ez dut pentsatu nahi
uneak nahi ditut bizi

lau egun dira ta bi omen lanotsu
galtzera ez ditut nahi utzi

Hitzaren jokoan, itxura emanez
gorde nahiko nuke dena
biluzia nauzu izan zarelako
egoera hunen sormena

Musika: JOHN HIATT
Hitzak: A. DUHALDE

OSABA ARTXIBALD

Zuek gezurti galantak kakamarlo ta profetak
zuen pestetarako

osaba Archibalen gain ametsik ez egin orain
tragotarako

Ohoin txar baten ondotik oren ebasle hoitatik
zebilenean

andere heriotza du Artxibalek ezagutu

bere bidean

Ema galdu bat bezala hor zebilen tira hala
hilerriko bidean

dena keinu gona labur bere errape ta ipurdia
airean

Artxibalek dio «Alde»! neretzat ditun debalde
hire hezur zaharrak

alde hemendik argalak naiago tiat potolak
neska ederrak

Heriotza hasarretu ta eskuetan du artu
segarik xorrotxena

bi pusketan du zatitzen golpe bakar batez hiltzen

gure gizona

Hasarre agertu baitzen heriotzak du kantatzen

maite haut aspaldian
hire bataio egunez ezkonduak gaituz zinez
nahi gabian

Nere besotan etzanez bizia dukek tamalez
betea zorionez

ez duk beldurrik izanen otso zakur ta gizonen

astokeriez

Lauda ezak erregea hemen hire duk legea
pentsatua ez uka

eta aldatu nahi baduk ohiuka dezakeaguk
gora liga

Osabak segitu zuen emaztea zeren ez zen
hain beldurgarri

eta biak hor doatzi ez dakit nora hain bizi
ezkontberri

Musika: G. BRASSENS
Adaptazioa: ANJE DUHALDE

ORRATZ PUNTAN

Biziko ateak zituen zabalik
haginez lotzeko ez zuen beldurrik
ezagutzaren tirria zuen

bihotzean kokaturik

Gauzak bururaino zituen egiten
mugarik ez zion gogoari jartzen
dena unki eta dena jastatu
horrek ote zuen galdu?

Pixkana pixkana hasi zen
gezur ametsetan sartzen

baina beharrak ez du barkatzen
ez zaitu bakean uzten

orratz dirdiratsu bat eskutan
gorderik ta ilunpetan

begiak hetsirik erori da
heriotzaren hatzetan

Zital huts batzuen diru egarriak
gizarte huts baten amets bihurriak
eraman zuen lo betirako

beste ainitzen ondora

Hitzak eta Musika: ANJE DUHALDE




NORBAITEK DIO

Norbaitek dio «nahi dut hitzegin»
baina kasurik ez du nehork egin
astirik eza edo ta beldurra ote?
hetsi dituzte leiho eta ate

Norbaitek dio «nahi dut ulertu»

ta denak dira isilik gelditu

ulertzailerik ez bait dago hemen haizu
ez pentsatzea hobeagoa duzu

Hau eromena, hau eromena
berekoikeriaren dema

hau eromena, hau eromena da maite
sefiatu dute sormena

Norbaitek dio «nahi dut maitatu»
baina erotzat dute orok artu
maitasun hitza hemen ez da ezaguna
barka baina oker zatoz laguna

Norbaitek dio «ezin dut onartu»
hauzirik gabe dute kondenatu
bortxaren aurka nola altxatu haiz lagun
ilunpean behar duk orain iraun

Hitzak eta Musika: ANJE DUHALDE

BAKEZALEAK

Bakearen uso faltsu denen aurka
justizian dago herrien oreka
askatasunari ez biderik uka

herri honek bere bidea badauka

Bakezaleak gara
bakea nahi dugu
bakezaleak gara eta
bakean bizi nahi dugu

Ez gu anitz maita, Madril eta Paris
ez gu otoi zaindu hainbeste poliziz
ez gu defendatu misil eta untziz

ez herri hau zanpa behin eta berriz

Bakezaleak gara...

Ez ken guri lanik eta kentzen jarrai
ez ken izerdirik lana badutenei

ez gu jar katipal basatien morroi
herri hau saltzeko ez guri egin dei
Bakezaleak gara...

Musika: ANJE DUHALDE
Hitzak: XABIER AMURIZA

